
O‘ZBEKISTONNING 
INVESTITSION 
JOZIBADORLIGINI OSHIRISH 
STRATEGIYALARI

Madraximova Irodaxon Sherzodbek qizi
Oziq-ovqat texnologiyasi va muhandisligi 
xalqaro instituti, assistenti
irodakomilova002@gmail.com

Annotatsiya. Ushbu maqolada O‘zbekistonning investitsion jozibadorligini oshirish strategiyalari tahlil qilingan. Mamlakatda 
investitsiya muhitini yaxshilash, xususiy sektorni rivojlantirish va xalqaro kapital oqimini kengaytirishga qaratilgan islohotlar 
samarasi yoritilgan. Tadqiqotda normativ-huquqiy asoslar, investitsion muhit ko‘rsatkichlari va tarmoq bo‘yicha ustuvor 
yo‘nalishlar tahlil etilgan.

Kalit soʻzlar: investitsion jozibadorlik, xorijiy investitsiyalar, iqtisodiy o‘sish, davlat-xususiy sheriklik, kapital bozori.
Abstract. This article analyzes strategies for increasing Uzbekistan’s investment attractiveness. The study highlights 
reforms aimed at improving the investment climate, developing the private sector, and expanding international capital 
inflows. The research is based on legal frameworks, investment indicators, and sectoral priorities of the national economy.

Key words: investment attractiveness, foreign investment, economic growth, public-private partnership, capital market.
Аннотация. В статье рассматриваются стратегии повышения инвестиционной привлекательности Узбекистана. 
Освещены результаты реформ, направленных на улучшение инвестиционного климата, развитие частного 
сектора и расширение притока иностранного капитала. В исследовании анализируются нормативно-правовая 
база, показатели инвестиционной активности и приоритетные отрасли экономики.

Ключевые слова: инвестиционная привлекательность, иностранные инвестиции, экономический рост, 
государственно-частное партнёрство, рынок капитала.

K I R I S H
Oʻzbekiston Respublikasida soʻnggi yillarda iqtisodiyotni modernizatsiya qilish, investitsion muhitni 

yaxshilash va barqaror o‘sish sur’atlarini ta’minlashga qaratilgan islohotlar izchil amalga oshirilmoqda. 
Tadbirkorlarning, jumladan, xorijiy investorlarning huquqlari va qonuniy manfaatlarini ishonchli himoya qilish, 
xususiy mulk daxlsizligini ta’minlash, investitsiya bozorida sog‘lom raqobatni rivojlantirish hamda kapital bozorini 
yanada takomillashtirish masalalari davlat siyosatining ustuvor yo‘nalishlari sifatida belgilanmoqda.

Mazkur jarayonlar “Yangi O‘zbekiston – 2030” strategiyasida belgilangan maqsadlar bilan bevosita uzviy 
bog‘liq bo‘lib, unda mamlakatning investitsion jozibadorligini oshirish, xorijiy sarmoyadorlar uchun qulay biznes 
muhitini shakllantirish, davlat-xususiy sheriklik (DXSh) mexanizmlarini kengaytirish va innovatsion iqtisodiyot 
tamoyillarini joriy etish ustuvor yo‘nalishlardan biri sifatida qayd etilgan. Shu asosda har yili O‘zbekiston 
Respublikasi Investitsiya dasturi qabul qilinib, iqtisodiyotning real sektori, infratuzilma, energetika, transport va 
qishloq xo‘jaligi sohalarida yirik investitsion loyihalar amalga oshirilmoqda.

Yangi O‘zbekistondagi islohotlar samarasi xalqaro reytinglarda ham o‘zining munosib aksini topmoqda. 
“Iqtisodiy erkinlik indeksi”dagi o‘rnimiz so‘nggi besh yilda 48 pog‘onaga yuqori ko‘tarildi. Garvardning 

“Iqtisodiyot murakkabligi indeksi”dagi o‘rnimiz 28 pog‘onaga yaxshilandi. O‘tgan oyda nufuzli “S&P” agentligi 
O‘zbekistonning suveren reytingi prognozini “barqaror”dan “ijobiy”ga oshirdi [5].

Biroq, mavjud yutuqlarga qaramay, investitsion muhitda ayrim tizimli muammolar saqlanib qolmoqda. 
Xususan, kapital bozorining nisbatan sust rivojlanganligi, normativ-huquqiy bazaning to‘liq moslashmagani 
hamda investitsion infratuzilmaning yetarlicha rivojlanmaganligi xorijiy investitsiyalar oqimini cheklovchi omillar 
sifatida namoyon bo‘lmoqda. Shu bois mamlakatning investitsion jozibadorligini oshirish, raqobatbardosh 
iqtisodiyot sari yo‘lni jadallashtirish va barqaror rivojlanish strategiyasini amalda ro‘yobga chiqarish dolzarb 
ilmiy va amaliy ahamiyatga ega masala hisoblanadi.

M A V Z U G A  O I D  A D A B I Y O T L A R N I N G  T A H L I L I
O‘zbekiston Respublikasi Prezidentining 2017-yil 7-fevraldagi “O‘zbekiston Respublikasini yanada 

rivojlantirish bo‘yicha Harakatlar strategiyasi” PF–4947-sonli farmoni mamlakatning investitsion siyosatini 
shakllantirishda muhim huquqiy asos bo‘lib xizmat qiladi. Ushbu hujjatda iqtisodiyotni liberallashtirish, 
makroiqtisodiy barqarorlikni mustahkamlash, xususiy mulk huquqini himoya qilish va investitsion muhitni 
yaxshilash orqali xorijiy sarmoyalarni jalb etish ustuvor yo‘nalishlar sifatida belgilangan [1].

O‘zbekiston Respublikasi Prezidentining 2022-yil 28-yanvardagi “2022–2026-yillarga mo‘ljallangan Yangi 
O‘zbekistonning taraqqiyot strategiyasi to‘g‘risida” PF–60-sonli farmoni mamlakatda investitsion siyosatni yangi 
bosqichga ko‘tarishga qaratilgan. Strategiyaning asosiy yo‘nalishlaridan biri — investitsiya muhitini yanada 
yaxshilash va jozibadorligini oshirish, kelgusi besh yilda 120 milliard AQSH dollari, shundan 70 milliard dollari 
xorijiy investitsiyalarni jalb etish vazifasidir[2].

Hujjatda energetika, transport, sog‘liqni saqlash, ta’lim va ekologiya kabi tarmoqlarga davlat-xususiy sheriklik 
(DXSh) asosida 14 milliard dollarlik investitsiyalarni jalb etish ko‘zda tutilgan. Shuningdek, “pastdan-yuqoriga” 
tamoyiliga asoslangan yangi investitsiya boshqaruv tizimi joriy etilishi, investitsiyalarning samaradorligini 
oshirish va eksport salohiyatini kengaytirish choralari belgilangan.

Farmon doirasida Toshkent xalqaro investitsiya forumini muntazam o‘tkazish, hududlar va xorijiy 
mamlakatlar biznes doiralari o‘rtasida hamkorlikni rivojlantirish, shuningdek, investorlarga ko‘mak markazlarini 
tashkil etish tashabbuslari mamlakatning investitsion jozibadorligini oshirishda muhim o‘rin tutadi.

O‘zbekiston Respublikasi Prezidentining 2023-yil 11-sentabrdagi “O‘zbekiston–2030” strategiyasi PF–158-
sonli farmoni mamlakatning uzoq muddatli investitsion siyosatini belgilab berdi. Hujjatda asosiy kapitalga 
investitsiyalar hajmini har yili o‘rtacha 7 foizga oshirish, jami 250 milliard dollar, shundan 110 milliard dollar 
xorijiy va 30 milliard dollar DXSh investitsiyalarini jalb etish maqsadi qo‘yilgan [3].

Strategiyada qimmatli qog‘ozlar bozorini rivojlantirish, “Xalq IPO” dasturi orqali 40 ta davlat korxonasini 
xususiylashtirish, hamda venchur va pay jamg‘armalari orqali moliyaviy faollikni oshirish vazifalari belgilangan.

O‘zbekiston Respublikasida investitsiya siyosatini samarali amalga oshirish, investitsion jarayonlarni 
boshqarish va ularning iqtisodiy o‘sishga ta’sirini kuchaytirish maqsadida qator me’yoriy-huquqiy hujjatlar qabul 
qilinmoqda. Jumladan, O‘zbekiston Respublikasi Vazirlar Mahkamasining 2023-yil 14-yanvardagi “O‘zbekiston 
Respublikasi investitsiya dasturini shakllantirish tizimini yanada takomillashtirish va samaradorligini oshirish 
chora-tadbirlari to‘g‘risida”gi 16-sonli qarori mazkur yo‘nalishda muhim konseptual ahamiyat kasb etadi [4].

Mazkur qarorga muvofiq, O‘zbekiston Respublikasi Investitsiyalar, sanoat va savdo vazirligi investitsiya 
dasturini shakllantirish, uni xalqaro moliya institutlari, xorijiy hukumat moliya tashkilotlari, Tiklanish va 
taraqqiyot jamg‘armasi hamda to‘g‘ridan-to‘g‘ri xorijiy investitsiyalar hisobidan moliyalashtiriladigan loyihalar 
asosida takomillashtirish bo‘yicha vakolatli organ sifatida belgilangan. Shuningdek, ushbu idoraga investitsiya 
dasturining amalga oshirilishini monitoring qilish va nazorat qilish vazifalari yuklatilgan bo‘lib, bu amaliyot 
mamlakatda investitsion siyosatning tizimli va shaffof boshqaruvini ta’minlashga xizmat qiladi.

J.H. Dunning tomonidan ishlab chiqilgan O-L-I (Ownership–Location–Internalization) paradigmasi 
mamlakat investitsion jozibadorligini tushuntirishda klassik nazariy asos bo‘lib qolmoqda. Bu yondashuvga 
ko‘ra, investor uchun muhim savol shunchaki kapital qo‘yish emas, balki aynan qayerga va qanday sharoitda 
qo‘yish ekan: joylashuv afzalliklari (location advantages), huquqiy-institutsional muhit va transaksion xarajatlarni 
nazorat qilish imkoniyati hal qiluvchi omil bo‘ladi.

Jon Garri Danning — britaniyalik iqtisodchi bo‘lib, “xalqaro biznes” (international business) ilmiy yo‘nalishining 
asoschilaridan biri sifatida keng tan olingan. Uning ilmiy ishlari to‘g‘ridan-to‘g‘ri xorijiy investitsiyalarning 
sabablari va oqibatlari hamda transmilliy korporatsiyalarning xulq-atvorini o‘rganishga qaratilgan. Danningning 
“eklektik paradigmasi” (OLI — Ownership, Location, Internalization) MHKlar va xalqaro investitsiyalarni tadqiq 
etishda asosiy model sifatida e’tirof etilgan. 

Investitsion jozibadorlikni oshirish mavzusi nafaqat makro-iqtisodiy strategiyalarda, balki iqtisodiy fan 
doirasida ham keng o‘rganilgan. Xorijiy adabiyotlar mamlakat investitsion jozibadorligini belgilanganda eng 
ko‘p uchraydigan omillar sifatida:

−	 institutsional barqarorlik va huquqiy kafolatlar,
−	 infratuzilma rivoji va bozor sharoitlari, 
−	 davlat siyosati va investitsion ochiqlikni ko‘rsatib beradi.
Akademik S.S. G‘ulomov investitsiya tushunchasiga quyidagicha ta’rif beradi: “Investitsiya deb har bir 

investorning ixtiyoridagi moliyaviy, moddiy va aqliy boyliklarini birlamchi iqtisodiy samara olish maqsadida 
muayyan investitsion obyektga yo‘naltirishi tushuniladi” [6].

A. Sobirov investitsiyalarning mazmun-mohiyatini quyidagicha izohlaydi: “Investitsiyalar – bu daromad olish 
yoki ijtimoiy samara erishish maqsadida tadbirkorlik yoki faoliyatning boshqa turlariga investorlar tomonidan 
yo‘naltiriladigan mulk va intellektual qadriyatlarning barcha shakllarini ifodalovchi mablag‘larning kiritilishidir” 
[7].

A. Otaboyevning takidlashicha Normativ-huquqiy bazaning barqarorligi, huquqiy tizimlarning mustahkamligi, 
infratuzilma sifati, siyosiy muhit va malakali ishchi kuchining mavjudligi kabi omillar investorlarga qulay sharoit 
yaratishda muhim rol o‘ynaydi [8].

Xorijiy va mahalliy adabiyotlarda investitsion jozibadorlikni oshirish strategiyalarining markazida institutsional 
ishonch, iqtisodiy erkinlik, kapital bozori rivoji, innovatsion iqtisodiyotga o‘tish, hamda davlat siyosatining 
barqarorligi turadi. Shu bilan birga, o‘zbekiston tajribasida ushbu omillarni kompleks tarzda uyg‘unlashtirish, 
ya’ni qonunchilik, infratuzilma, moliya va kadrlar salohiyati tizimini bir butun mexanizm sifatida rivojlantirish 
orqali investitsion jozibadorlikni oshirish muhim ilmiy va amaliy yo‘nalish sifatida shakllanmoqda.

T A D Q I Q O T  M E T O D O L O G I YA S I
Mazkur tadqiqotda O‘zbekistonning investitsion jozibadorligini oshirishga qaratilgan strategiyalarni 

tahlil qilishda tizimli, tahliliy va taqqoslama yondashuvlar qo‘llanildi. Tadqiqotning nazariy asosini xalqaro 
investitsiyalar nazariyalari tashkil etdi.

Ma’lumotlar manbai sifatida O‘zbekiston Respublikasi Prezidenti farmonlari, Vazirlar Mahkamasining 
qarorlari, Statistika agentligi ma’lumotlari hamda Jahon banki va UNCTAD hisobotlaridan foydalanildi.

Tahlil jarayonida 2017–2024-yillar oralig‘idagi makroiqtisodiy ko‘rsatkichlar, xorijiy investitsiyalar hajmi, 
tarmoq va hududlar kesimidagi dinamikalar o‘rganilib, investitsion jozibadorlikni belgilovchi asosiy omillar 
aniqlangan.

T A H L I L  V A  N A T I J A L A R
O‘zbekiston iqtisodiyotida so‘nggi yillarda amalga oshirilayotgan islohotlar investitsion muhitni sezilarli 

darajada yaxshilab, sarmoyadorlar uchun qulay shart-sharoitlar yaratmoqda. Xususan, 2017–2023-yillar 
davomida xorijiy investitsiyalar hajmi barqaror o‘sib, iqtisodiyotning asosiy tarmoqlarida modernizatsiya 
jarayonlarini jadallashtirdi. Mamlakatda qabul qilingan “Harakatlar strategiyasi”, “Yangi O‘zbekiston taraqqiyot 
strategiyasi” va “O‘zbekiston–2030 strategiyasi” investitsion siyosatning uzviy bosqichlarini tashkil etib, iqtisodiy 
o‘sishning barqaror modelini shakllantirishga xizmat qilmoqda.

1-jadval. Strategik investitsiyalar orqali erishiladigan ustunliklar [9]

Strategik ustunlik Tahliliy izoh

Raqobatbardoshlik ustunligi
Innovatsion texnologiyalar va ilg‘or startaplarga sarmoya kiritish orqali bozordagi 
o‘zgarishlarga tez moslashish va mijozlarga noyob qiymat taklif qilish imkoniyati 
yaratiladi.

Biznes sinergiyasining kuchayishi Investitsiyalarni kompaniyaning asosiy faoliyati bilan uyg‘unlashtirish sinergiyani 
kuchaytiradi va strategik barqarorlikni ta’minlaydi.

Brend qiymatining oshishi Ijobiy imijga ega loyihalarga investitsiya kiritish kompaniya obro‘sini oshirib, 
ishonch va bozor e’tiborini kuchaytiradi.

Barqaror o‘sish Diversifikatsiya orqali kompaniya bir daromad manbaiga bog‘liqlikdan xalos bo‘ladi 
va uzoq muddatli iqtisodiy barqarorlikni ta’minlaydi.

O‘zbekistonning investitsion siyosati so‘nggi yillarda tizimli islohotlar bosqichiga kirib, mamlakatning 
iqtisodiy o‘sishini jadallashtirish va xalqaro sarmoyadorlar uchun jozibador muhit yaratishga yo‘naltirilmoqda. 
“O‘zbekiston–2030” strategiyasi doirasida 2030-yilga qadar iqtisodiyot hajmini ikki barobar oshirish, YAIMni 160 
milliard dollarga va aholi jon boshiga daromadni 4 ming dollarga yetkazish maqsad qilingan.

2-jadval. 2024-yilda O‘zbekiston Respublikasida asosiy kapitalga investitsiyalarni moliyalashtirish manbalari va 
ularning tarkibiy tuzilishi [9]

Moliyalashtirish manbasi Hajmi (trln so‘m) Hajmi (mlrd AQSH dollari) Ulushi (%)

Jalb qilingan mablag‘lar (jami) 374,7 29,63 75,9
- Ta’minlanmagan xorijiy investitsiyalar va kreditlar 159,6 12,62 32,3
- To‘g‘ridan-to‘g‘ri xorijiy investitsiyalar 150,5 11,90 30,5
- Respublika tomonidan kafolatlangan xorijiy 
kreditlar 23,6 1,87 4,8

O‘z mablag‘lari (jami) 119,0 9,40 24,1
- Korporativ fondlar 87,0 6,88 17,6
- Uy xo‘jaliklari mablag‘lari 32,0 2,53 6,5
Jami 493,7 39,03 100

Tahlillar shuni ko‘rsatadiki, makroiqtisodiy barqarorlikni saqlash, fiskal va pul-kredit siyosatini 
muvofiqlashtirish, yillik inflyatsiyani 5–6 foiz darajasida ushlab turish mamlakatning investitsion jozibadorligi 
uchun asosiy omillar bo‘lib qolmoqda. Shu bilan birga, asosiy kapitalga kiritiladigan investitsiyalar hajmini yiliga 
o‘rtacha 7 foizga oshirish rejalashtirilgan bo‘lib, bu iqtisodiy o‘sishning barqaror manbai sifatida baholanadi.

Sanoat tarmog‘ida yuqori texnologik mahsulotlar ulushini 25 foizdan 32 foizgacha oshirish, qayta ishlash 
sanoatida mehnat unumdorligini ikki barobar ko‘paytirish, hamda elektrotexnika, metallurgiya va kimyo 
sohalarida 1,5 milliard dollarlik investitsiyalarni jalb etish orqali ishlab chiqarishning innovatsion tuzilmasi 
kengaymoqda.

Qishloq xo‘jaligida 15 milliard dollarlik investitsiyalarni jalb etish, hosildorlikni oshirish va 100 ta agrologistika 
markazlarini tashkil etish agrar sohaning eksport salohiyatini mustahkamlashga xizmat qilmoqda. Shu bilan 
birga, “Agrosubsidiya” platformasi orqali fermerlarga qo‘llab-quvvatlash mexanizmlari joriy etilishi investitsion 
xavflarni kamaytiradi.

3-jadval. 2020–2024 yillarda O‘zbekiston Respublikasida asosiy kapitalga jalb qilingan xorijiy investitsiyalar va 
kreditlar hajmi, o‘sish sur’atlari va AQSH dollari ekvivalenti [9]

Yil Investitsiyalar hajmi (trln so‘m) O‘sish sur’ati (%) Ekvivalent (mlrd AQSH dollari)
2020 89,8 98,9 8,90
2021 101,4 102,1 9,55
2022 113,9 100,5 10,31
2023 201,7 163,8 17,18
2024 333,8 152,1 26,39

Kapital bozorini rivojlantirish yo‘nalishida 40 ta davlat korxonasining “Xalq IPO”si, pay va venchur 
jamg‘armalarini yo‘lga qo‘yish va 8 milliard dollarlik qimmatli qog‘ozlar bozori shakllantirish ishlari amalga 
oshirilmoqda. Bu esa xususiy kapital oqimini oshirib, iqtisodiyotda davlat ishtirokini kamaytirish strategiyasini 
qo‘llab-quvvatlaydi.

Turizm, transport, suv xo‘jaligi va energetika tarmoqlarida davlat-xususiy sheriklik asosida yirik loyihalarni 
amalga oshirish, hududlarning investitsion reytingini yuritish hamda Toshkent xalqaro investitsiya forumini 
o‘tkazish mamlakatning global investitsion imijini mustahkamlamoqda.

Mazkur tahlil jarayonida O‘zbekistonning investitsion jozibadorligiga ta’sir etuvchi asosiy omillar — huquqiy 
muhit, infratuzilma rivoji, soliq va moliyaviy imtiyozlar, davlat-xususiy sheriklik, hamda hududiy investitsion 
faollik ko‘rsatkichlari asosida baholandi. Tadqiqot natijalari mamlakatda investitsion salohiyat oshayotganini, 
lekin ayrim tarmoqlarda institutsional islohotlarni yanada chuqurlashtirish zarurligini ko‘rsatmoqda.

X U L O S A  V A  T A K L I F L A R
Tadqiqot natijalari shuni ko‘rsatadiki, O‘zbekistonning investitsion jozibadorligini oshirish davlat iqtisodiy 

siyosatining ustuvor yo‘nalishiga aylangan. So‘nggi yillarda qabul qilingan “Harakatlar strategiyasi”, “Yangi 
O‘zbekiston taraqqiyot strategiyasi” va “O‘zbekiston–2030” strategiyasi hujjatlari investitsion muhitni yaxshilash, 
xususiy sektorni qo‘llab-quvvatlash va xalqaro kapital oqimini kengaytirishga qaratilgan tizimli islohotlarning 
huquqiy asosini yaratdi.

Investitsiya oqimlari tahlili shuni tasdiqlaydiki, mamlakatda xorijiy sarmoyalar hajmi ortib bormoqda, 
ammo ayrim hududlarda investitsion tengsizlik saqlanib qolmoqda. Shu bois, investitsion siyosatda hududiy 
diversifikatsiya, infratuzilma rivoji va raqamli boshqaruv tizimlarini kuchaytirish zarur.

Takliflar:
1.	 Investitsion muhitni yanada yaxshilash uchun soliqqa oid imtiyozlar tizimini soddalashtirish va investorlar 

uchun prognoz qilinadigan tartibotlarni joriy etish lozim.
2.	 Davlat-xususiy sheriklik mexanizmlarini kengaytirish va strategik tarmoqlarga xususiy kapitalni jalb 

etish choralari kuchaytirilishi zarur.
3.	 Hududiy investitsion reyting tizimini joriy etish orqali mintaqalar o‘rtasidagi investitsion faollikni 

muvozanatlash tavsiya etiladi.
4.	 Kapital bozorini rivojlantirish va “Xalq IPO” dasturi orqali aholining investitsion ishtirokini kengaytirish 

samarali yo‘nalish bo‘ladi.
5.	 Raqamli platformalar va investitsiya portallarini takomillashtirish orqali investorlar uchun ochiq, tezkor 

va shaffof axborot maydonini yaratish zarur.
Umuman olganda, investitsion jozibadorlikni oshirish strategiyasi O‘zbekiston iqtisodiyotini barqaror o‘sish 

yo‘liga olib chiqish, xalqaro maydonda mamlakatning iqtisodiy raqobatbardoshligini mustahkamlash va “Yangi 
O‘zbekiston–2030” strategiyasi maqsadlariga erishishda hal qiluvchi ahamiyat kasb etadi.

